
Ma veddendo Sorella Rosalïa

Che lê a se-o fava arrampinâ in sciä spalla,

A-o piggiava in te man sensa aveì puïa,

A te-o fava sätâ comme unn-a balla,

Tant'è ghe moiva o chêu de doveì stâ

Solo lì a vedde e de nö poeì toccâ.

E a pittin a pittin, de giorno in giorno,

Quarchedûnn-a ciû ardïa, ciû addemoelâ,

A s[']è missa a frettâseghe d'intorno,

A portâghe quarcösa da mangiâ,

E veddendolo paxe, a l'ha finïo

Pe azzardâse a toccâlo e a dâghe o dïo.

Fæto zà o primmo passo e a giassa rotta,

Vêuan tûtte fâ a so prèuva, e in conseguensa,

L'ûnn-a doppo de l'ätra a ûn pö pe votta

Finiscian con piggiâghe confidensa,

E visto che zûgavan a-o segûo,

Se fan scinn-a piggiâ d'in bocca o spûo.

A so onore, bezêugna confessâ

Che no solo lê o gh'ëa riconoscente,

Ma o çercava ogni via pe fâse amâ,

Pe mostrâse ciû asperto, intelligente,

Ripetendo orazioîn, nommi, sciortïe,

Antifone, fioretti, avemarïe.

